
KREATIV FAOLLIKNI 
RIVOJLANTIRISH 
MEXANIZMLARI

Nurjanova Rayxan Urazbaevna
Toshkent iqtisodiyot va pedagogika universiteti,
“Tillar va maktabgacha ta’lim” kafedrasi dotsenti

Annotatsiya: Mazkur maqolada bo‘lajak tarbiyachilarda kreativ faollikni rivojlantirish muammosi ilmiy-nazariy va amaliy 
jihatdan tahlil qilinadi. Shuningdek, kreativ faollik tushunchasining mazmuni ochib berilib, uning tarkibiy komponentlari 
(motivatsion, kognitiv, faoliyatli va refleksiv) asoslab beriladi, bo‘lajak tarbiyachilarda kreativ faollikni rivojlantirishga xizmat 
qiluvchi pedagogik mexanizmlar aniqlanib, ularning ta’lim jarayonidagi samaradorligi ko‘rib chiqiladi.

Kalit so‘zlar: kreativlik, kreativ faollik, bo‘lajak tarbiyachi, maktabgacha ta’lim, ijodiy fikrlash, pedagogik mexanizmlar, 
innovatsion yondashuv, kasbiy kompetentlik.
Abstract: In this article, the problem of developing creative activity in future educators is scientifically-theoretically and 
practically analyzed. The content of the concept of creative activity is also revealed, its structural components (motiva-
tional, cognitive, activity-based and reflexive) are substantiated, pedagogical mechanisms serving the development of 
creative activity in future educators are identified, and their effectiveness in the educational process is considered.

Key words: creativity, creative activity, future educator, preschool education, creative thinking, pedagogical mechanisms, 
innovative approach, professional competence.
Аннотация: В данной статье научно-теоретически и практически анализируется проблема развития креативной 
активности у будущих воспитателей. Также раскрывается содержание понятия креативной активности, обосновы-
ваются ее структурные компоненты (мотивационный, познавательный, деятельностный и рефлексивный), выяв-
ляются педагогические механизмы, служащие развитию креативной активности у будущих воспитателей, рассма-
тривается их эффективность в образовательном процессе.

Ключевые слова: креативность, креативная активность, будущий воспитатель, дошкольное образование, твор-
ческое мышление, педагогические механизмы, инновационный подход, профессиональная компетентность.

KIRISH
Bugungi globallashuv va ta’lim tizimining jadal rivojlanishi sharoitida maktabgacha ta’lim sohasiga qo‘yi

layotgan talablar tubdan o‘zgarib bormoqda. Jamiyat taraqqiyoti, innovatsion yondashuvlar hamda zamonaviy 
pedagogik texnologiyalarning ta’lim jarayoniga keng joriy etilishi bo‘lajak tarbiyachilardan nafaqat kasbiy bilim 
va ko‘nikmalarga ega bo‘lishni, balki yuqori darajadagi kreativ faollikni ham talab etmoqda. Ayniqsa, maktab-
gacha yoshdagi bolalar bilan ishlash jarayonida tarbiyachining ijodiy yondashuvi, mustaqil fikrlashi va yangicha 
qarorlar qabul qila olish qobiliyati ta’lim samaradorligini belgilovchi muhim omillardan biri hisoblanadi.

Hozirgi kunda ta’lim jarayonida an’anaviy yondashuvlar o‘rnini innovatsion, shaxsga yo‘naltirilgan va 
kompetensiyaviy yondashuvlar egallamoqda. Bu esa bo‘lajak tarbiyachilarning kreativ faolligini tizimli ravishda 
rivojlantirish mexanizmlarini ishlab chiqish va amaliyotga tatbiq etish zaruratini yuzaga keltirmoqda. Chunki 
kreativ faollik tarbiyachining kasbiy moslashuvchanligi, pedagogik tashabbuskorligi va ta’lim jarayonini samarali 
tashkil etish imkoniyatlarini kengaytiradi.

Mavjud ilmiy tadqiqotlarda kreativlik muammosi umumiy pedagogik va psixologik nuqtayi nazardan 
o‘rganilgan bo‘lsa-da, bo‘lajak tarbiyachilarning kasbiy tayyorgarligi jarayonida kreativ faollikni rivojlantirish 
mexanizmlarini aniqlash va asoslash masalasi yetarli darajada yoritilmagan. Shu bois tadqiqotimizda bo‘lajak 
tarbiyachilarda kreativ faollikni rivojlantirishning mazmuni, ahamiyati hamda samarali mexanizmlarini ilmiy-
nazariy va amaliy jihatdan tahlil qilish dolzarb vazifa sifatida belgilab olindi.

MAVZUGA OID ADABIYOTLAR SHARHI
Zamonaviy ta’lim tizimida pedagog shaxsiga qo‘yilayotgan talablar tobora ortib bormoqda. Ayniqsa, 

maktabgacha ta’lim muassasalari uchun kadrlar tayyorlash jarayonida bo‘lajak tarbiyachilarning kreativ faol-
ligini rivojlantirish dolzarb pedagogik muammo sifatida qaralmoqda. Ilmiy manbalarda kreativlik tushunchasi 
shaxsning yangicha fikrlash, muammolarga noodatiy yechim topish qobiliyati sifatida talqin etiladi.

E.Torrens yondashuviga ko‘ra, kreativlik muammoni aniqlash va anglash, uni hal etish yo‘llarini izlash, 
taxmin (gipoteza)larni ilgari surish, ularni sinovdan o‘tkazish va qayta ko‘rib chiqish, zarur hollarda o‘zgartirish 
hamda olingan natijalarni umumlashtirish jarayonlarini o‘z ichiga oladi [3].

Kreativ faollik esa ushbu qobiliyatning pedagogik faoliyat jarayonida amaliy namoyon bo‘lish shakli 
hisoblanadi. U tarbiyachining kasbiy tashabbuskorligi, innovatsion faoliyati hamda pedagogik jarayonga ijodiy 
yondashuvi orqali ifodalanadi. 

D.Bogoyavlenskaya tomonidan ishlab chiqilgan yondashuvda ijodkorlik tashqi vaziyat yoki maxsus rag‘bat-
larga bog‘liq bo‘lmagan ichki faollik shakli sifatida talqin qilinadi. Ushbu konsepsiyada shaxsga xos bo‘lgan 
“ijodiy faollik” tushunchasi markaziy o‘rin egallaydi. Ijodkorlikning asosiy ko‘rsatkichi, olimning fikriga ko‘ra, ikki 
komponentni birlashtirgan intellektual faollikdir: kognitiv (umumiy aqliy qobiliyatlar) va motivatsion. Ijodkorlik
ning namoyon bo‘lish mezoni insonning unga taklif qilingan aqliy topshiriqlarni bajarish xarakteri hisoblanadi [1].

XX asrning 60-90-yillarida ijodiy faoliyat tushunchasi V.Drujinin [2], N.Kuzmina [3], A.Voronin [7] kabi olimlar 
tomonidan “kreativlik” fenomeni sifatida o‘rganila boshlagan.

Nazariy manbalarda (A.S.Makarenko, L.S.Vygotskiy, I.A.Zimnyaya) [6, 4, 8] kreativ faollikni shakllantirish 
shaxsning shaxsiy va kasbiy rivojlanish jarayoni bilan chambarchas bog‘liq ekani ta’kidlangan. Pedagogik 
nuqtayi nazardan bo‘lajak tarbiyachilarda kreativ faollik quyidagi tarkibiy komponentlar asosida shakllanadi:

•	 motivatsion komponent – kasbiy faoliyatga ijodiy qiziqish, yangilikka intilish;

•	 kognitiv komponent – kreativ tafakkur, nazariy bilimlar va innovatsion g‘oyalarni anglash;

•	 faoliyatli komponenti – ijodiy metod va texnologiyalardan foydalanish malakasi;

•	 refleksiv komponent – o‘z pedagogik faoliyatini tahlil qilish va baholash qobiliyati.

Mazkur komponentlar o‘zaro uzviy bog‘liq holda rivojlanib, bo‘lajak tarbiyachining kasbiy kompetentligini 
shakllantiradi.

Nazariy tahlillar shuni ko‘rsatadiki, kreativ faollikni rivojlantirish jarayoni aniq mexanizmlar asosida tashkil 
etilishi lozim. Ushbu mexanizmlar pedagogik jarayonning mazmuni, metodlari, shakllari va vositalarining 
uyg‘unligi orqali amalga oshiriladi. Ayniqsa, shaxsga yo‘naltirilgan, kompetensiyaviy va faoliyatga asoslangan 
yondashuvlar kreativ faollikni rivojlantirishning metodologik asosi sifatida xizmat qiladi.

TADQIQOT METODOLOGIYASI
Mazkur tadqiqot bo‘lajak tarbiyachilarda kreativ faollikni rivojlantirish mexanizmlarini ilmiy-nazariy va 

amaliy jihatdan asoslashga yo‘naltirilgan. Tadqiqot jarayonida shaxsga yo‘naltirilgan, kompetensiyaviy hamda 
faoliyatga asoslangan yondashuvlar metodologik asos sifatida tanlab olindi.

Tadqiqotning metodologik asosini pedagogika va psixologiya fanlarida kreativlik, ijodiy faoliyat hamda 
kasbiy kompetentlikni rivojlantirishga doir ilmiy g‘oyalar, zamonaviy ta’lim konsepsiyalari va normativ-huquqiy 
hujjatlar tashkil etadi.

Tadqiqot davomida quyidagi nazariy metodlardan foydalanildi: 
•	 ilmiy-pedagogik adabiyotlarni tahlil qilish, taqqoslash, umumlashtirish va tizimlashtirish orqali kreativ faollik 

muammosining nazariy asoslarini aniqlash;
•	 empirik metodlar: pedagogik kuzatuv, suhbat, so‘rovnoma va testlar yordamida bo‘lajak tarbiyachilarning 

kreativ faollik darajasini aniqlash; 
•	 tajriba-sinov metodi: kreativ faollikni rivojlantirishga yo‘naltirilgan pedagogik mexanizmlarning samarador-

ligini tekshirish; 
•	 diagnostik metodlar: talabalarning kreativ faolligini aniqlovchi mezon va ko‘rsatkichlar asosida baholash; 
•	 matematik-statistik metodlar: olingan natijalarni tahlil qilish va ularning ishonchliligini aniqlash.

Tadqiqot jarayoni uch bosqichda amalga oshirildi. Birinchi diagnostik bosqichda bo‘lajak tarbiyachilarning 
kreativ faollik darajasi aniqlanib, mavjud holat tahlil qilindi. Shakllantiruvchi bosqichda kreativ faollikni rivojlan
tirishga qaratilgan pedagogik mexanizmlar amaliyotga joriy etildi. Oxirgi yakuniy bosqichda esa tajriba natijalari 
umumlashtirilib, tahlil qilindi va ilmiy xulosalar ishlab chiqildi.

mazmunini boyitish hamda pedagog kadrlar tayyorlash sifatini oshirishga xizmat qiladi.

TAHLIL VA NATIJALAR
Bo‘lajak tarbiyachilarda kreativ faollikni rivojlantirish samaradorligini aniqlash maqsadida oliy ta’lim muas-

sasalarining “Maktabgacha ta’lim” yo‘nalishi talabalari ishtirokida tajriba-sinov ishlari tashkil etildi. Tadqiqot 
jarayonida bo‘lajak tarbiyachilarda kreativ faollikni rivojlantirish mexanizmlarining samaradorligini aniqlash 
maqsadida tajriba-sinov ishlari olib borildi. Tahlil jarayonida talabalarning kreativ faolligi motivatsion, kognitiv, 
faoliyatli va refleksiv komponentlar asosida baholandi.

Dastlabki diagnostika natijalari shuni ko‘rsatdiki, talabalarning aksariyat qismida kreativ faollik o‘rtacha 
darajada shakllangan bo‘lib, ijodiy tashabbuskorlik, mustaqil fikrlash va innovatsion yondashuv ko‘nikmalari 
yetarli darajada rivojlanmagan. Ayniqsa, talabalarning pedagogik vaziyatlarga noodatiy yondashish hamda 
ijodiy qaror qabul qilish jarayonida qiyinchiliklarga duch kelishi aniqlandi.

Shakllantiruvchi bosqichda kreativ faollikni rivojlantirishga yo‘naltirilgan pedagogik mexanizmlar kreativ 
topshiriqlar, interfaol metodlar, loyiha faoliyati, pedagogik treninglar va refleksiv tahlil usullari ta’lim jarayoniga 
joriy etildi. Mazkur faoliyat talabalarning mashg‘ulotlarga bo‘lgan qiziqishini oshirish, ijodiy fikrlash faolligini 
kuchaytirish hamda pedagogik jarayonga yangicha yondashuvni shakllantirishga xizmat qildi. Bo‘lajak tarbi-
yachilarda kreativ faollikni rivojlantirish quyidagi asosiy mexanizmlar orqali amalga oshirildi:

Motivatsion mexanizm. Talabalarda kasbiy faoliyatga nisbatan ijobiy munosabat, ijodiy o‘sishga bo‘lgan 
ehtiyojni shakllantirish kreativ faollikni rivojlantirishning muhim omili hisoblanadi. Bunda rag‘batlantirish, muvaf-
faqiyatli ijodiy ishlarni e’tirof etish, mustaqil tashabbuslarni qo‘llab-quvvatlash muhim ahamiyatga ega.

Kognitiv mexanizm. Bo‘lajak tarbiyachilarning nazariy bilimlarini chuqurlashtirish, pedagogik va psixologik 
fanlar asosida kreativ fikrlash usullarini o‘zlashtirish ushbu mexanizmning asosini tashkil etadi. Muammoli 
ta’lim, integrativ yondashuv va tahliliy topshiriqlar kognitiv faollikni oshiradi.

Faoliyatga yo‘naltirilgan mexanizm. Amaliy mashg‘ulotlar, pedagogik amaliyot, ijodiy loyihalar va inter-
faol metodlar orqali talabalarning faol ishtiroki ta’minlanadi. Rolli o‘yinlar, keys-stadi kabi metodlar bo‘lajak 
tarbiyachilarning ijodiy imkoniyatlarini namoyon etishga xizmat qiladi. Interfaol ta’lim metodlari bo‘lajak tarbi-
yachilarda kreativ faollikni rivojlantirishda samarali vosita hisoblanadi. Ushbu metodlar talabalarning mustaqil 
fikrlashi, erkin muloqoti va ijodiy hamkorligini rag‘batlantiradi. Jumladan, “Aqliy hujum”, “Klaster”, “Konseptual 
xarita”, “Loyiha metodi” kabi usullar pedagogik vaziyatlarni tahlil qilish va yangicha yechimlar ishlab chiqishga 
imkon yaratadi. Shuningdek, axborot-kommunikatsiya texnologiyalaridan foydalanish bo‘lajak tarbiyachilarning 
kreativ salohiyatini oshirishga yordam beradi. Multimedia vositalari, onlayn platformalar va raqamli resurslar 
orqali ta’lim jarayonining innovatsion modeli shakllanadi.

Bo‘lajak tarbiyachilarda kreativ faollikni samarali rivojlantirish uchun quyidagi pedagogik shart-sharoitlar 
muhim deb hisoblandi: ijodiy muhitni yaratish, talabalarning individual qobiliyatlarini hisobga olish, mustaqil 
va ijodiy topshiriqlar ulushini oshirish, refleksiya va o‘z-o‘zini baholash jarayonlarini yo‘lga qo‘yish. Mazkur 
shart-sharoitlar asosida tashkil etilgan ta’lim jarayoni bo‘lajak tarbiyachilarning kasbiy tayyorgarligini sifat 
jihatidan yangi bosqichga olib chiqishga xizmat qiladi.

Yakuniy diagnostika natijalari dastlabki ko‘rsatkichlar bilan solishtirilganda sezilarli ijobiy o‘zgarishlar kuza-
tildi. Xususan, tajriba guruhida kreativ faollikning yuqori darajasi oshgani, o‘rtacha darajadagi ko‘rsatkichlar 
barqarorlashgani hamda past darajadagi ko‘rsatkichlar kamaygani aniqlandi. Talabalarda pedagogik vazi-
yatlarni mustaqil tahlil qilish, ijodiy g‘oyalarni ilgari surish va mashg‘ulotlarni innovatsion asosda tashkil etish 
ko‘nikmalari shakllandi.

Tahlil natijalari shuni ko‘rsatdiki, kreativ faollikni rivojlantirish jarayonida pedagogik mexanizmlarning tizimli 
qo‘llanilishi muhim ahamiyat kasb etadi. Ayniqsa, nazariya va amaliyot uyg‘unligi, ijodiy muhitning yaratilishi 
hamda talabaning shaxsiy faolligini qo‘llab-quvvatlash kreativ faollik darajasining oshishiga bevosita ta’sir 
ko‘rsatadi. Umumiy natijalar kreativ faollikni rivojlantirish mexanizmlarining samaradorligini tasdiqladi hamda 
ularni bo‘lajak tarbiyachilarni tayyorlash jarayoniga keng joriy etish zarurligini ko‘rsatdi. Olingan ilmiy xulosalar 
maktabgacha ta’lim yo‘nalishida pedagog kadrlar tayyorlash sifatini oshirishga xizmat qiladi.

XULOSA VA TAKLIFLAR
Olib borilgan nazariy va amaliy tadqiqotlar natijalari shuni ko‘rsatdiki, bo‘lajak tarbiyachilarda kreativ 

faollikni rivojlantirish zamonaviy maktabgacha ta’lim tizimining muhim talablaridan biri hisoblanadi. Kreativ 
faollik tarbiyachining kasbiy faoliyatini samarali tashkil etish, pedagogik jarayonga ijodiy yondashish hamda 
bolalarning individual qobiliyatlarini rivojlantirishda muhim ahamiyat kasb etadi. Tadqiqot jarayonida kreativ 
faollikning motivatsion, kognitiv, faoliyatli va refleksiv komponentlardan iborat yaxlit tizim ekanligi aniqlandi. 

Ushbu komponentlarning o‘zaro birgalikta rivojlanishi bo‘lajak tarbiyachining kasbiy kompetentligini oshirishga 
xizmat qiladi.

Amaliy tajriba-sinov ishlari natijalari kreativ faollikni rivojlantirish maxsus pedagogik mexanizmlar asosida 
tashkil etilganda yuqori samaradorlikka erishish mumkinligini tasdiqladi. Xususan, kreativ topshiriqlar, interfaol 
metodlar, loyiha faoliyati, pedagogik treninglar hamda refleksiv tahlil usullarining qo‘llanilishi talabalarning ijodiy 
fikrlashi va tashabbuskorligini sezilarli darajada oshirdi.

Tadqiqot natijalariga tayangan holda shuni aytish mumkinki, oliy ta’lim muassasalarida bo‘lajak tarbi-
yachilarni tayyorlash jarayonida kreativ faollikni rivojlantirishga yo‘naltirilgan pedagogik mexanizmlarni tizimli 
ravishda joriy etish zarur. Bu esa kelajakda ijodkor, innovatsion fikrlovchi va kasbiy jihatdan raqobatbardosh 
tarbiyachilarni shakllantirishga xizmat qiladi.

Ta’lim va tarbiya nazariyasi va metodikasi (sohalar bo‘yicha)

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

